
遊後園賦

作者：謝朓　南齊

本作品收錄於《謝宣城集》

版本信息

積芳兮選木，幽蘭兮翠竹，上蕪蕪以蔭景，下田田兮被谷，左蕙畹兮彌望，右芝原兮寫

目，山霞起而削成，水積明以經復。於是敞風閨之藹藹，聳雲館之迢迢，周步檐以升降，

對玉堂之泬寥，追夏德之方暮，望秋清之始飈，藉宴私而遊衍，時寤語而逍遙。爾乃日

棲榆柳，霞照夕陽，孤蟬已散，去鳥成行，惠氣湛兮帷殿肅，清陰起兮池館涼。陳象設

兮以玉填，紛蘭藉兮咀桂漿。仰微塵兮美無度，奉英軌兮式如璋。藉高文兮清談，預含

毫兮握芳。則觀海兮為富，乃游聖兮知方。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

